
Тэма ўрока: паэтычнае прызнанне ў любові да маці ў вершы Ніла Гілевіча “Маці”.
Мэта ўрока: мяркуецца, што да заканчэння ўрока вучні будуць ведаць змест і ідэю верша, жанравыя адмеціны лірычнай споведзі, умець вызначаць вобразна-выяўленчыя сродкі і іх ролю.
Задачы асобаснага развіцця:
· садзейнічаць развіццю ўмення ўспрымаць лірычны твор на эмацыянальна-вобразным узроўні і аналізаваць яго; 
· выказваць і аргументаваць асабістую думку; 
· спрыяць фарміраванню навыкаў выразнага чытання, развіццю творчых здольнасцей вучняў;
·  стварыць умовы на ўроку для выхавання павагі, любові і ўважлівых адносін да маці, садзейнічаць выхаванню культуры індывідуальнай і калектыўнай дзейнасці (уменне слухаць, працаваць у калектыве).
Тып урока: урок арганізацыі ўспрымання і засваення новых ведаў (урок вывучэння лірычнага твора).
Від урока: урок-роздум (урок-дыялог з элементамі разважання).
Абсталяванне:
· тэхнічнае – мультымедыйны праектар, камп’ютар, калонкі;
· дыдактычнае – мультымедыйная прэзентацыя да ўрока, музычна-ілюстрацыйны матэрыял, падручнік, альбом “Іканапіс Беларусі”.
Афармленне дошкі:
1. Эпіграф
Я вярнуўся дадому, да бацькоўскае хаты,
Пасля доўгіх расстанняў і няблізкіх дарог.
Сустракай мяне, мама!
Я вярнуўся дахаты,
Я вярнуўся дахаты - на бацькоўскі парог.
                                                                              Л. Пранчак
2. На розных мовах напісана слова «Мама».
Афармленне класа:
парты расстаўлены на 6 груп (“Іскрынкі народнай творчасці”, “Народная песня пра маму”, “Літаратупная газета “Пра маму можна гаварыць бясконца…”, “Маё слова пра маму” (сачыненні вучняў), “Проба пяра” (вершы пра маму),  “Партрэты мам”.	

ХОД УРОКА
I. Арганізацыйна-матывацыйны этап
1.Арганізацыйны момант
Добры дзень, мае дарагія сябры! Я вельмі рада нашай сустрэчы. Спадзяюся, што сёння яна будзе цёплай, шчырай, адкрытай, плённай. Тэма нашага ўрока гучыць так: "Паэтычнае прызнанне ў любові да маці ў вершы Ніла Гілевіча "Маці".  Запішыце ў літаратурныя сшыткі тэму ўрока і эпіграф.
2. Вызначэнне мэты ўрока
· Як вы думаеце, пра каго мы сёння будзем гаварыць, чым займацца на ўроку? (Мэтавызначэнне на аснове адказаў вучняў).
Сапраўды, мы будзем з вамі вучыцца выказваць сваё прызнанне ў любові да маці; супастаўляць, як гэта робіць майстар беларускага слова Ніл Гілевіч; пастараемся ўсвядоміць, што значыць для кожнага чалавека маці, тая, адзіная, каму ўсе людзі на зямлі жыццём абавязаны; прааналізуем, як вобраз маці падаецца ў вуснай народнай творчасці, у мастацтве ўвогуле.
Спадзяюся, што вы будзеце сёння ўважлівымі, актыўнымі, смелымі.
II. Аперацыйна-пазнаваўчы этап
1. Слова настаўніка
 I так, звярніце ўвагу на дошку. (На розных мовах напісана слова “Мама”).
 Амаль на ўсіх мовах свету слова гэтае гучыць падобна, бо цэлы сусвет змяшчае, бо своеасаблівым паролем з'яўляецца – немаўлятка (малое дзіця) становіцца чалавекам. Для любога з нас: дзіцяці, падлетка, пасівелага дарослага - маці - самы родны, самы дарагі чалавек на свеце, яна дала нам самае каштоўнае - жыццё. Маці не проста любіць сваё дзіця, слабае і дужае, прыгожае і непрыгожае, спакойнае і крыклівае, з вяснушкамі і без іх, але маці разумее яго і прымае ў шчасці і горы. 
Ёсць матчына любоў.
Яна адвеку была нам спадарожніцай жыцця, 
Ці прыгажун ты будзеш, ці калека – 
Ты для яе любімае дзіця. 
                                        Юрась Свірка
Так, усе мы любімыя дзеці для сваіх мам. Рыгор Барадулін гаворыць: "Калі б была воля мая - пачаў бы я азбуку менавіта з літары М: як і ўсё на зямлі, усё ў нас пачынаецца з маці. Усё ад маці, усё з-пад матчынага сэрца. I пакуль б'ецца сэрца гэтае, жыве яно толькі клопатам і страхам за дзяцей: як яны, што з імі, ці добра ім, ці светла ім?
Пакуль жыве маці, датуль мы ў любым узросце сябе дзецьмі адчуваем – «ёсць каму жаліцца, ёсць перад кім кволіцца».
У літаратуры, у мастацтве ўвогуле, вобраз маці не абмінуў ні адзін творца. 
2. Праверка апераджальнага дамашняга задання
Дома вы рыхтавалі творчыя заданні, якія зараз прадставіце як абарону групавых праектаў.
Група 1. Іскрынкі народнай творчасці (падбіралі прыказкі пра маму).  Запішыце ў літаратурныя сшыткі адказы на пытанні: 
· Якая прыказка найбольш кранула?
· Што агульнага ў сэнсе прыказак?
Група 2.  Народная песня пра маму (вучні выпісвалі радкі з народных песень пра маці).  
Запішыце ў літаратурныя сшыткі адказы на пытанні: 
· Як ласкава народ называе маму ў песні?
·  У якія адказныя моманты жыцця дачка звяртаецца да маці? (Асабліва ў цяжкія моманты: калі праца моцна стаміла, калі замужам нешчасліва)
Група 3 .  Маё слова пра маму (сачыненні вучняў). 
· Што асноўнае ў сачыненнях? (Жаданне дапамагчы маме)
Група 4.  "Проба пяра." Вершы пра маму. 
· Якая асноўная думка вершаў? (Удзячнасць маме, шанаванне, захапленне самым родным чалавекам).
Група5 .  Газета "Пра маму можна гаварыць бясконца ..." (Абарона)
Група 6.  Партрэты мам.
Вы бачыце прыклады выяўленчага мастацтва - партрэты мам. Перад вамі вобраз Маці Боскай Замілаванне.
· Што аб'ядноўвае партрэты мам і вобраз Маці Боскай Замілаванне?
3. Падрыхтоўка вучняў да ўспрымання верша
а) пасланне
Нам на ўрок прыйшоў ліст.  (Чытае вучаніца)
Прызнанне
Мілая мамачка! Няма ў мяне іншага жадання, чым сказаць, усімі сваімі паводзінамі паказаць, як я цябе люблю. I калі я нараджуся, першы мой крык будзе пра гэта.
Зараз я ведаю ўсе твае пачуцці, натхненні, думкі. Яны рэхам адгукаюцца ў маім маленькім сэрцы і набіраюць яшчэ большую сілу. Ты зараз думаеш, ці трэба я табе: розныя клопаты, праблемы, раннія маршчыны і сівізна тваіх, цяпер такіх прыгожых, валасоў.
Каб жа ты толькі ведала, як я буду старацца, каб жыццё тваё было цікавым і прыгожым! Мамачка! Як ты будзеш радавацца і ганарыцца маім першым крокам, першым словам і першымі выдатнымі адзнакамі!
Уяві сабе, што будзе, калі я не нараджуся. Колькі цеплыні, дабрыні, радасці, любові ты не атрымаеш! I не будзе ў цябе таго самага родненькага чалавечка, з якім ты зможаш падзяліцца самым патаемным, які ў хвіліну няшчасця будзе з табою. Канешне, ты можаш сказаць, што для цябе такі блізкі чалавек - гэта муж ці сяброўка. Але ж толькі дзіця - часцінка цябе самой, толькі яно - такі чалавек, якім ён і павінен быць. I таму толькі мы з табою зразумеем адно аднаго найлепей.
Я так цябе люблю ...
б) слова настаўніка
· Хто напісаў гэты ліст? (Будучае дзіцятка сваёй маці).
· Як гаворыць аўтар ліста пра ўзаемаадносіны дзіцяці з маці? (адказы вучняў)
Праз некаторы час вы станеце дарослымі людзьмі, у вас з'явяцца сем`і і як вяршыня сям`і - дзеці. Хочацца, каб узгадалі, што быць маці - гэта вельмі адказна, складана, няпроста і шчасліва. Маці радуецца нашай першай усмешцы, першым крокам. Але перш, чым усмешка, маці чуе плач маленькага чалавека. Ніхто лепш за Ніла Гілевіча не перадаў гэты момант.	
Такі закон прыроды, маці ,
І ў ім ёсць сэнсу глыбіня:
Раней, чым першы смех дзіцяці,
Ты доўга чуеш плач штодня.
Ягоным смехам, словам, спевам
Пасля ўмудрэеш… А спярша – 
Патрэбен плач, каб болем спелым
Магла напоўніцца душа.
І колькі ты жывеш на свеце –
Спакон  вякоў, здавён-даўна –
Ты сэрцам там, дзе плачуць дзеці,
Бо дзеці слёз не льюць здарма.
Бо ім ці страшна, ці балюча,
Ці душыць крыўда – не сцярпець.
Ад шчасця слёзы ў іх не льюцца,
Ад шчасця – хочацца ім пець.
Ты – маці, ты – на ўсё гатова,
Усё – змагчы, усё – аддаць,
Адно б вясёлых ды здаровых
Дзяцей  пад сонцам аглядаць.
Таму сабе ты ўдолі просіш
Зусім не шмат, зусім не шмат:
Над галавою – неба просінь,
Ды ў дзецях – лад, у дзецях – лад.
                          Ніл Гілевіч, урывак з рамана "Родныя дзеці"
· Як разумееце: маці "сэрцам там, дзе плачуць дзеці"? (У прамым сэнсе - суцешыць, а ў пераносным - калі дзецям цяжка, то і маці  цяжка, матчына сэрца чулае.)
· Чаго жадае маці? (Бачыць лад у дзецях, шчаслівых, здаровых.)

Дзеці вырастаюць і пакідаюць родны дом. Бывае, што і рэдка наведваюць. Але часцей дзеці гавораць:
Я вярнуўся дадому, да бацькоўскае хаты. 
Пасля доўгіх расстанняў і няблізкіх дарог. 
Сустракай мяне, мама! 
Я вярнуўся дахаты,
Я вярнуўся дахаты - на бацькоўскі парог.
                           Л. Пранчак 
Тэме сустрэчы сына з маці прысвечаны верш Ніла Гілевіа "Маці". (Даведка: у маці Ніла Гілевіча было 10 дзяцей, 8 яна выгадавала.)
4.Чытанне верша настаўнікам
5. Вывучэнне першаснага ўспрымання верша
· Якія пачуцці выклікаў верш? (Пачуццё пяшчоты да маці, задушэўнасці, лёгкага суму).
· Вобраз якой маці стварае Ніл Гілевіч у вершы? (Вясковай жанчыны).
· Ад чыйго імя напісаны верш? (Ад імя аўтара).
· Хто лірычны герой? (Сын, які прыехаў наведаць маці, сама маці).
· Як вы думаеце, ці супадае пазіцыя лірычнага героя з думкамі, пачуццямі аўтара? (Канешне, Ніл Гілевіч перадае тут сваю любоў да маці, павагу, захапленне.)
· Мы можам сказаць, што гэты верш - прызнанне ў любові да маці?    
· На якія сэнсавыя часткі можна падзяліць верш? (На тры часткі: I – прыезд сына ў госці да маці; II – успаміны дзяцінства; III – запозненае раскаянне “любімых дзяцей”).
Запішыце гэты план у сшыткі.
III. Чытанне верша вучнямі
1. Франтальная работа з класам. Аналіз верша
· Што значыць родная хата для героя? (Гэта самае дарагое, роднае месца, блізкае з дзяцінства, дзе асаблівы “дух гарачы капусны”).
· У якіх радках даецца партрэтная характарыстыка маці?
· Якое пачуццё перажывае маці? (Шчасце ад сустрэчы з сынам).
· Якія сродкі мастацкай выразнасці дапамагаюць стварыць вобраз маці? (Метафары: “…вочы свецяцца шчасцем”, “хілюся да сэрца”; эпітэты: “родныя вусны”, “рукі сухія, прапахлыя зеллем”, “нядужай, сівой”).
· Што сцвярджае аўтар гэтымі моўна-выяўленчымі сродкамі? (Мама ўжо пажылы чалавек, саслабелы, нядужы, але самы блізкі, родны. Лірычны герой, сын, адносіцца да мамы далікатна, паважліва).
· Чаму сын гаворыць, што трэба ўпасці на калені? Калі падаюць на калені? (Калі адчуваюць сябе вінаватымі і просяць аб дараванні.)
· Як вы думаеце, у чым вінаваты сын? (Што рэдка наведвае маці, што яна зараз ужо нядужая. А яна ж ... А далей ідуць успаміны дзяцнства, юнацтва ... Колькі сілы, працы ўкладвала маці ў дзяцей!)
Наступныя тры страфы як бы даказваюць, за што ж трэба дзецям упасці перад маці на калені, за што трэба іх шанаваць, берагчы?
· Чаму ў канцы кожнай страфы стаіць шматкроп’е? Якая яго мастацкая роля? (Каб чытач задумаўся, што пералічанае аўтарам, - гэта далёка не ўсё, што робяць маці для сваіх дзяцей. Колькі сіл, здароўя ўкладваюць яны, каб выгадаваць і вахаваць чалавека. І што б мы ні рабілі, усё роўна перад маці кожны ў неаплатным даўгу).
· Вочы маці! Успомніце вочы сваіх мам, якія яны? (Ласкавыя, добрыя, пяшчотныя.) 
· Як апісвае Ніл Гілевіч вочы маці ў вершы?
· Якія сродкі мастацкай выразнасці ўжывае аўтар? Прывядзіце прыклады (метафары: “Вы ў нясцерпнай дрымоце зліпаліся, вочы, і ўсё ж усміхаліся нам, забаўлялі…”; скрытае параўнанне: “Вы над намі вясёлымі зоркамі ззялі…”).
· Для чаго аўтар ужывае гэтыя тропы? (Нягледзячы на вялікую стомленасць, маці знаходзіла ў сабе сілы радаваць дзіця).
· Што сцвярджае аўтар, гаворачы пра рукі маці? (Вялікую працавітасць).
· З дапамогай якіх моўна-выяўленчых сродкаў аўтар апісвае рукі маці? (Эпітэт: “мілыя рукі” выражае пяшчату, ласкавасць маці; метафара “вы аж нылі ўвечары, мілыя рукі, спавіваючы нас перад сном галубіным” сцвярджае напрацаванасць маці, моцную ўтому).
· Растлумачце сэнс сталага эпітэта “перад сном галубіным” (бесклапотны, салодкі сон, які аберагала мама).
· Якія радкі падкрэсліваюць працавітасць маці? ( “Вы ў працы не зналі прынукі, вы насілі штогод мазалі (метафары), як бабіны (параўнанне) ”). 
Звярніце ўвагу на фотаздымкі, дзе вы, маленькія, са сваімі мамамі. Бачыце, як рукі маці абдымаюць кожнага з вас, засцерагаючы ад усяго дрэннага.
· А чым адрозніваецца фотаздымак, дзе дарослая дачка з маці? (Дачка пяшчотна абдымае  маці, засланяючы яе ад усяго ліхога).
Хутка пройдзе час. Вы станеце дарослымі людзьмі. Не забывайце, як патрэбен маме ваш клопат пра яе.
Сэрца маці ... 
· Калі вашы мамы адчуваюць шчасце? Як пра гэта гаворыцца ў вершы? (“Наш боль быў тваім, не іначай, сорам наш ты насіла вялізарным горам, кропля ж кожная радасці светлай дзіцячай напаўняла цябе, разлівалася морам…”)
· Чаму аўтар “сорам наш” параўноўвае з “вялізарным горам”, а “кропля радасці дзіцячай” – з “морам”? (маці вельмі цяжка перажываюць нашы няўдачы, непрыстойнасць, а поспехі – гэта для мам вялікае шчасце і радасць. У гэтаў страфе Ніл Гілевіч спалучае і метафары, і эпітэты, і параўнанні).
Прачытайце апошнюю страфу верша.
· Чаму "жаль, горыч душу працінае"? (Сорамна, шчыміць душа, што не ўся сыноўняя любоў аддадзена).
· Калі дзеці пачынаюць разумець сваю няўдзячнасць? (Калі самі бацькамі, мамамі становяцца).
· У чым выражаецца гэта няўдзячнасць? (Рэдкія сустрэчы, няўвага, адзінота мамы, калі дзеці чэрствыя, абыякавыя да бацькоў). 
· Ад чаго засцерагае нас Ніл  Гілевіч апошнімі радкамі? (Ад няўдзячнасці сваім мамам).
· У чым адметнасць апошняй страфы верша? (У ёй сфармулявана ідэя верша: трэба быць удзячнымі дзецьмі: шанаваць бацькоў, паважаць, любіць, старацца сагрэць душу добрым словам, увагай; бачыць маміну ўтому, спяшацца дапамагчы, падтрымаць, калі маме горка і балюча).
Давайце паспрабуем вызначыць, да якога жанру лірыкі можна аднесці верш? (Тэзіс - трэба ўпасці на калені; і доказ - за што?; вывад – да філасофскай лірыкі).
Верш напісаны ў форме маналога, лірычнай споведзі сына (спавядаюцца перад Богам, а ў Ніла Гілевіча - перад маці).
· Якія думкі, пачуцці ўзнікаюць у нас пасля аналізу верша? (Пачуццё пяшчоты, замілавання, любові; сораму за няўвагу да маці).
2) Знаёмства з творам Я.Янішчыц  “Ліст ад мамы”
Яшчэ адзін ліст прыйшоў на ўрок (чытае вучаніца).
"Дзень добры, мае дзіцятка!
Прабач, што затрымка з лістом, праца без канца і пачатку, на мне ж трымаецца дом. Хоць і на пенсіі ўжо як быццам, а дзялянку ў калгасе бяру. Напрацуешся - лягчэй спіцца, весялей сустракаю зару…
Тры дні атаву зграбала дзеду, быў бы бацька - было б лягчэй. У горад не кліч, не паеду, ні за якую чэсць…
Для горада трэба радзіцца. Куды ж мне ехаць, пражыўшы ў вёсцы век. У мяне ж тут - свая зямліца, знаёмы кожны кусцік і чалавек. Ды ў цябе ж там не хорам-палацы, што патрэбна кожны дзень прыбіраць. А я ж адмалку прывыкла да працы, без працы рукі гудуць і баляць. Ці помніш, доню, Барбару з Гарэхава? Хата, што шклянка, агародчык і сад. Была прадала ўсё і ў горад паехала. Тры дні, як вярнулася ў вёску назад. Казала, што дзеці ў яе харошыя: "Мама, полежи, мама, поешь пирог". Ды ад лежні гэтай Барбары пагоршала. Цяпер завіхаецца на градзе, як змаладзеўшы, дальбог. Зблажэла Агапка… Відаць, нядоўга ўжо ... а памерці - няма за кім. Прыязджала ў госці і Ігнатава Надзя, рукі - спрэс у пярсцёнках. Як раньш – даражылі адным. А тут і Арцём занямог. Марцэля - дзень і ноч над яго галавою. Можа, хоць на часок прыляцела б,  як-ніяк - жалкаваў за табою.
Што параіць наконт адпачынку? Пачакае той морскі пляж. Покуль свеціцца перад вачыма - прыязджай, маю старасць уваж. Покуль цепліцца душа ў маім целе - прыязджай да роднага дома. 
Паклон табе ад цёткі Марцэлі і  дзядзькі Арцёма".
                                                      Я.Янішчыц
· Падумайце, у чым падабенства верша "Маці" і  “Ліст ад мамы”?
(Падобны вобраз маці - працавітая вясковая жанчына).
· Чым яна дзеліцца са сваей дачкой? (Вясковымі навінамі). 
· Пра што далікатна нагадвае сваей дачцэ? (Каб не забывала родны дом, вёску, людзей, сярод якіх вырасла).
Мама не вечная - яна і напамінае, што ўжо яе равеснікаў няма.
Папярэджвае дачку аб той няўдзячнасці, пра якую піша Ніл  Гілевіч у вершы “Маці”,
просіць, каб уважыла старасць мамы.
· Які спектакль мы глядзелі, дзе створаны вобразы няўдзячных дзяцей? (Спектакль па п’есе Аляксея Дударава "Вечар").    

IV. Кантрольна-рэфлексійны этап
1) пытанні:
· Чаму навучыліся сёння на ўроку?
·  Якія вывады зрабілі? 
· На якія думкі навёў верш Ніла Гілевіча "Маці"?
Я спадзяюся, што вы будзеце ўдзячнымі дзецьмі. Не раз гучалі словы мама і сонца. 
· Што агульнага ў гэтых словах? (І мама, і сонца дараць цяпло. У кожнага з нас ёсць свае сонейка: маці, якая грэе нас праз усё жыццё).
Вы падрыхтавалі свае сонейкі са словамі ўдзячнасці, пажадання, прабачэння для сваіх мам. Зачытайце іх. А зараз падыміце сонейкі ўверх. Бачыце, як адразу пасвятлела ад вашых цёплых слоў. Дома падарыце гэтыя сонейкі мамам.
2)  выстаўленне і каменціраванне адзнак
V. Этап вызначэння і фармуліроўкі дамашняга задання
Дамашняе заданне: 
падрыхтаваць выразнае чытанне і аналіз верша Ніла Нілевіча “Маці”; вуснае паведамленне на тэму “Самы дарагі мой чалавек…”; прачытаць артыкул “Падтэкст у паэтычным творы (с. 76-78), адказаць на пытанні пасля артыкула.

Дадатак 2
ПРЫКАЗКІ ПРА МАЦІ
1. Аднае маці дзеткі, але не адною розгаю бітыя. 
2. Бацька з маткай на век не нагатуюць.
3. Бацька з маткаю на рабоце не томяцца, калі  з дзетак сваіх цешацца.
4. Бацька і маці ад бога ў хаце, хто іх зневажае, дабра не знае.
5. Без роднай мамачкі заклююць галачкі.
6. Гадавала сава дзеці, і няма на што глядзеці. 
7. Гадуй, маці, дзеці, будзеш шчасце меці.
8. З мамінае песні засмяяўся, як без галавы застаўся.
9. І ў аднае маткі няроўныя дзеці.
10. Калі матка сына балуе, пятлю на шыю гатуе.

11. Мама дачушцы не “маць”  і не  “маці”, яна – мама-мамка, матка-матулька, мама- матачка.
12. Матка дзіцятка хоць б’е, то не заб’е. 
13. Маці дзяцей вучыць, а мачыха сушыць. 
14. Маці калі б’е, то вучыць. 
15. Матка- не граматка, за злотку не купіш.
16. Маці плача па дзіцяці ад веку да веку, а жонка па гаспадару - ад рання да змяркання.
17. Маці дзяруць пазухі, дзецям хаваючы, а дзеткі дзяруць кішэні, ад матак хапаючы.
18. Матчына сэрца заўседы з тым, каго няма.
19. Мілая тая дарожка, кудою я да мамы хадзіла.
20. Не грэх дачушцы, калі мамаю пахваліцца. 
21. Не тая маці, што спарадзіла, а тая, што выгадавала. 
22. Няма тае крамы, каб прадаваліся мамы.
23. Свая матка шкадуе дзіцятка.
24. Толькі неразумны з мамінага слова захіхікае.
25. У маткі няма розніцы для дзіцяткі.


Дадатак 3
Народная песня пра маму
Як, бывала, я  ў мамачкі жыла
Піла, ела ўсё гатовенькае,
А насіла ўсё бялёвенькае.
…
Прыедзь, прыедаь, мамачка ў госці,
Набярэш спасіба ў прыгоршчы.
А будзе дзякаваць уся сям'я,
Не так уся сям'я, як твой зяць:
Не забудзь, мамачка, мяшка ўзяць.
…
А й муж мой ты, яснае сонца,
Прасці, прасці маёй матачцы тое слоўца.
Мне к мамачцы ў госці захацелася,
Дай, Божа, мне пер'я, пер'я – цяпер я,
Зязюліны крыллі, саколіны вочы,
Палячу к мамачцы, хоць апоўначы.
…
Мамулька з дачкой
Усю ночку гаварыла:
- Мамулька ж мая родная,
Як мы расстанемся?
- Сваты прыедуць
I цябе возьмуць,
А я застануся.
-Мая мамулька,
Мая родная,
Я ж цябе не пакіну:
Хоць замуж пайду,
Я ў госці прыйду,
3 табой гукаць буду.
…
У садочку ў халадочку
Салавейка шчабеча
У новым ганачку
У залатым крэсле
Дзевачка косу чэша.
Ой, чэша, чэша, перабірае
I з мамачкай размаўляе:
-Мамачка мая, родная мая,
Чым я стала няміла?
Ці я ў цябе, мая мамачка,
Верненька не рабіла.
…
Кланяйся, Маланачка, кланяйся,
Старому ды малому, кланяйся.
А старому, малому- адзіненька,
Свайму татку роднаму- блізенька,
Роднай сваей мамачцы, а ніжэй усіх-
Будзе ж твая долечка лепш за ўсіх.
Дадатак 4
Сачыненне пра маці

Самы дарагі чалавек для мяне – гэта мая мама. Мая матуля ветлая, добрая, пяшчотная, ласкавая, жыццярадасная. Яна ўмее падтрымаць у цяжкую хвіліну і даць слушную параду.
Мая мама сярэдняга росту, вельмі жаноцкая. У яе раскошныя кучаравыя валасы, якія нагадваюць залатое каласістае поле. Вочы маёй мамы зялёныя. Яны заўсёды ясныя, выпраменьваюць добразычлівасць. Вусны яе ярка-чырвонага колеру, нібы спелыя вішні. Твар яе заўсёды азораны ласкавай усмешкай, якая падымае настрой і здымае стомленасць.  Гаворыць мама спакойна, ласкавым тонам. Слухаць і размаўляць з ёй цікава і прыемна.
Матуля мая вельмі цярплівая, рахманая. Яе ўсе паважаюць і любяць. Я вельмі ганаруся сваёй мамай.
Я разумею, што гады праляцяць вельмі хутка. некалі і я стану мамай. Мне хочацца быць падобнай да сваёй мамы. Я ўпэўнена, што заўсёды буду ёй дапамагаць, падтрымліваць, шанаваць яе старасць.

Троцкая Даша,
7 “А” клас


Дадатак 5
Ліст ад мамы
Мілая мамачка! Няма ў мяне іншага жадання,чым сказаць, усімі сваімі паводзінамі паказаць, як я цябе люблю! І калі я нараджуся, першы мой крык будзе пра гэта.
	Зараз я ведаю ўсе твае пачуцці, натхненні, думкі. Яны рэхам адгукаюцца ў маім маленькім сэрцы і набіраюць яшчэ большую сілу. Ты зараз думаеш: ці трэба я табе? Розныя клопаты, праблемы, раннія маршчынкі і сівізна тваіх, цяпер такіх прыгожых, валасоў…
	Каб жа ты толькі ведала, як я буду страрацца, каб жыццё тваё было цікавым і прыгожым! Мамачка! Як ты будзеш радавацца і ганарыцца і маім першым крокам, і першым словам, і першымі выдатнымі адзнакамі!
	Уяві сабе, што будзе, калі я не нараджуся. Колькі цеплыні, дабрыні, радасці, любові ты не атрымаеш! І не будзе ў цябе таго самага родненькага чалавечка, з якім ты зможаш падзяліцца самым патаемным, які ў хвіліну няшчасця будзе з табою. Канечне, ты можаш сказаць, што для цябе такі блізкі чалавек – гэта муж ці сяброўка. Але ж, згадзіся, толькі дзіця – часцінка цябе самой, толькі яно – такі чалавек, якім ён і павінен быць. І таму толькі мы з табою зразумеем адно аднаго найлепей...
	Я так цябе люблю… 


Ліст ад мамы
"Дзень добры, мае дзіцятка!
Прабач, што затрымка з лістом, праца без канца і пачатку, на мне ж трымаецца дом. Хоць і на пенсіі ўжо, як быццам, а дзялянку ў калгасе бяру. Напрацуешся - лягчэй спіцца, весялей сустракаю зару…
Тры дні атаву зграбала дзеду, быў бы бацька - было б лягчэй. У горад не кліч, не паеду, ні за якую чэсць…
Для горада трэба радзіцца. Куды ж мне ехаць, пражыўшы ў вёсцы век. У мяне ж тут свая зямліца, знаёмы кожны кусцік і чалавек. Ды ў цябе ж там не хорам-палацы, што патрэбна кожны дзень прыбіраць. А я ж адмалку прывыкла да працы, без працы рукі гудуць і баляць. Ці помніш, доню, Барбару з Гарэхава? Хата, што шклянка, агародчык і сад. Была прадала ўсё і ў горад паехала. Тры дні, як вярнулася ў вёску назад. Казала, што дзеці ў яе харошыя: "Мама, полежи, мама, поешь пирог". Ды ад лежні гэтай Барбары пагоршала. Цяпер завіхаецца на градзе, як змаладзеўшы, дальбог. Зблажэла Агапка… Відаць, нядоўга ўжо ... а памерці - няма за кім. Прыязджала ў госці і Ігнатава Надзя, рукі - спрэс у пярсцёнках. Як раньш – даражылі адным. А тут і Арцём занямог. Марцэля - дзень і ноч над яго галавою. Можа, хоць на часок прыляцела б,  як-ніяк - жалкаваў за табою.
Што параіць наконт адпачынку? Пачакае той морскі пляж. Покуль свеціцца перад вачыма - прыязджай, маю старасць уваж. Покуль цепліцца душа ў маім целе - прыязджай да роднага дома. 
Паклон табе ад цёткі Марцэлі і  дзядзькі Арцёма". 
                                                                                                                 Я.Янішчыц 

